MINUTI

KAMRA TAD-DEPUTATI

KUMITAT PERMANENTI DWAR L-AMBJENT U L-IPPJANAR TAL-IŻVILUPP 

IT-TLETTAX-IL PARLAMENT

LAQGĦA NRU. 6

It-Tnejn, 9 ta’ April, 2018.

Il-Kumitat Permanenti dwar l-Ambjent u l-Ippjanar tal-Iżvilupp iltaqa’ fil-Parlament, il-Belt Valletta, fis-6:50 p.m. 

L-Onor. Alex Muscat, Chairman tal-Kumitat, ippresjeda.

PREŻENTI

L-Onor. Clint Camilleri (Segretarju Parlamentari għall-Biedja, Sajd u Drittijiet tal-Annimali), l-Onor. Roderick Galdes (Segretarju Parlamentari għall-Akkomodazzjoni Soċjali) u l-Onor. Godfrey Farrugia (sostitut tal-Onor. Marlene Farrugia), kienu preżenti.  

TALBA

L-Iskrivana tal-Kumitat qalet it-talba.  

MINUTI

Rigward l-aħħar sentenza tal-Minuti u ċioè li “Fid-8:46 p.m. iċ-Chairman aġġorna l-Kumitat għal data u b’aġenda li kellha tiġi komunikata aktar tard.”, l-Onor. Godfrey Farrugia qal li fil-fatt kien sar ftehim li l-Kumitat jaġġorna 15-il ġurnata wara sabiex jagħmel ir-rakkmandazzjonijiet tiegħu dwar l-estensjoni proposta għal Bulebel.

Iċ-Chairman qal li fattwalment dik kienet Minuta korretta. Huwa qal li veru li l-Kumitat kien tkellem dwar il-possibilità li jiltaqa’ 15-il ġurnata wara, però wara l-laqgħa kien hemm xi Membri li ġibdulu l-attenzjoni li ma setgħux ikunu preżenti dakinkar minħabba safar parlamentari.  Wara, imbagħad il-Parlament kien aġġorna għall-vaganzi tal-Għid.  Iċ-Chairman qal li hu ma kellux il-ħsieb li jlaqqa’ lill-Kumitat xi darba kultant, u kien jaf li kien għad fadal diskussjonijiet li kienu nbdew u li riedu jiġu konklużi.

Il-Minuti tal-Laqgħa Nru. 5 li saret fil-5 ta’ Marzu 2018, ġew konfermati. 

KORRISPONDENZA

Il-President informa lill-Kumitat li kien irċeva din il-korrispondenza:

· Email datata 5 t’April 2018, mibgħuta lilu mill-Onor. Jason Azzopardi dwar il-Fuel Stations Policy. (Dok. 15);
· Ittra mibgħuta lilu mill-Ministru għall-Ambjent, Żvilupp Sostenibbli u Tibdil fil-Klima, l-Onor. Josè Herrera, rigward il-Fuel Stations Policy. (Dok. 16);
· Email datata 9 t’April 2018 mibgħuta lilu mill-Ministru għall-Ambjent, Żvilupp Sostenibbli u Tibdil fil-Klima, l-Onor. Josè Herrera, rigward l-estensjoni ta’ Bulebel. (Dok. 17); u 
· Email datata 8 ta’ Marzu 2018, mibgħuta lilu mill-Onor. Godfrey Farrugia u mill-Onor. Marlene Farrugia b’talba għal diskussjoni dwar in-Northern acquaculture fishfarm areas. (Dok. 18)

Dwar it-tieni item ta’ korrispondenza ċ-Chairman qal li kien qiegħed jissuġġerixxi li l-Kumitat jistieden lill-Ministru Herrera fil-laqgħa li jmiss sabiex tkun tista’ tiġi diskussa l-materja.

Dwar l-aħħar item ta’ korrispondenza, il-President qal li kien se jagħmel mezz sabiex dan is-suġġett jiġi diskuss qabel l-1 ta’ Ġunju. 

KUNSIDERAZZJONIJIET TAL-KUMITAT RIGWARD IL-PROPOSTA GĦALL-ESTENZJONI TAŻ-ŻONA INDUSTRIJALI TA’ BULEBEL 

Iċ-Chairman ippreżenta lill-Kumitat din il-proposta: (Dok. 19) 

“Il-Kumitat Permanenti dwar l-Ambjent u l-Ippjanar tal-Iżvilupp iddiskuta l-proposta għall-estenzjoni taż-żona industrijali ta’ Bulebel fejn:

· Ġie mgħarraf bil-pjan lokali kif emendat fl-2006;
· Ħa nota tal-Avviż Legali Nru. 87 tal-2010 fejn l-art kienet għaddiet lil Malta Industrial Parks;
· Sema’ ir-rappreżentazzjonijiet li saru mill-istess Malta Industrial Parks;
· Sema’ ir-rappreżentazzjonijiet li saru mill-Awtorità tal-Ippjanar;
· Sema’ ir-rappreżentazzjonijiet li saru waqt il-laqgħa minn diversi għaqdiet u residenti; u
· Ħa nota tal-proposti li saru mill-Ministru Josè Herrera u l-Ministru Chris Cardona.

Għaldaqstant il-Kumitat jaqbel mal-pożizzjoni tal-Gvern u jipproponi li għandu jibda l-proċess kif stabbilit mil-liġi sabiex jiġi rivedut il-pjan lokali b’tali mod li ddur id-deċiżjoni tal-2006 meta din l-art daħlet fl-iskema tal-iżvilupp u ssir art barra miż-żona tal-iżvilupp.”.

L-Onor. Godfrey Farrugia ppreżenta dawn il-proposti: (Dok. 20)

1. “L-istudji preżentati f’dan il-Kumitat juru li l-art ta’ Buleben li taqa’ bħala żona temporanja f’SMZN02 tal-pjan lokali għandha titneħħa totalment bħala art li tista’ tintuża għal skopijiet industrijali; u
2. Titneħħa l-esproprjazzjoni tal-qbiela tal-bdiewa u għalhekk din il-proċedura tiġi terminata favur il-bdiewa.”.

Wara diskussjoni qasira l-Kumitat qabel li għandhom jiżdiedu l-kliem “u l-Awtorità tal-Artijiet tibda l-proċess neċessarju sabiex il-bdiewa jiġu rikonoxxuti” fl-aħħar tal-proposta taċ-Chairman.

Imbagħad il-President għadda sabiex ipoġġi l-proposta ppreżentata minnu, kif emendata, għall-vot u din għaddiet b’mod unanimu.

PARTIAL REVIEW OF THE CENTRAL MALTA LOCAL PLAN (2006) – SITE AT SANTA MARGERITA, MOSTA (Dok. 21)

Il-Kumitat stieden lill-Perit Joseph Scalpello, Assistent Direttur fl-Awtorità tal-Ippjanar, sabiex jagħmel preżentazzjoni dwar is-suġġett, u wara saru domandi mill-Membri tal-Kumitat.

Ħadu sehem ukoll fid-diskussjoni s-Sur Johann Buttigieg, Chairman Eżekuttiv tal-Awtorità tal-Ippjanar u s-Sur Keith Cassar, Sindku tal-Mosta.

Il-Kumitat qabel unanimament mar-review kif imressqa quddiemu.

Id-diskussjoni dwar dan is-suġġett f’dan l-istadju intemmet.

Fit-7:42 p.m. iċ-Chairman aġġorna l-Kumitat għal data u b’aġenda li kellhom jiġu komunikati aktar tard.

